
DHAQAMMADA DADYOWGA CAALAMKA IYO 

MUNAASABADAHA DIIMEED AMA DHAQMEED 
Dhacdo: 
Dhacdo waa fal ama taariikh ka sheekaynaysa wax ay 
ummadi soo martay, kaas oo u noqon kara dhaxalgal. 
Dhanka kale haddii aan ka eegno dadyowga ku nool 
caalamka waxa ay kawada siman yihiin micno ahaan 
waxa uu xambaarsan yahay erayga dhacdo. Balse waxa 
ay ku kala aragti duwan yihiin sida ay u isticmaalaan 
ama ay u dabbaaldegaan, marka la gaaro maalmaha ay 
u asteeyaan dhacdo ayagoo sameynaya dhaqammo u 
gaar ah oo ay ku xusaan munaasabadahaasi.   
Dadyowga ku nool daafaha caalamka ayaa si weyn u 
xusa  maalmahaasi waxa ayna sheegaan in ay u tahay 
maalmo ku qiimo badan noloshooda.  
Sannad kasta oo dhasha waxa uu xambaarsan yahay 
dhacdooyin kala duwan.  
Haddii aan dhinac kale ka eegno waxyaabaha ku 
wareegsan ama ku jira maalmaha 365ta ah ee uu ka 
kooban yahay sannadka ee layaabka ku noqon kara 
bulshada ay ku cusub tahay la socoshada dhaqammada 
tirada badan ee caalamka oo intooda badan salka ku 
haysa fikrado ay aaminsanyihiin dadyowga kala diinta, 
dhaqanka iyo midabka ee ku nool koonkaan. 
Waxaa kaloo ku jira sannad kasta maalmo gaar ah oo la 
xuso ama loo dabbaaldego munaasabado heer 
caalami, heer qaaradeed, heer qaran ama 
qoomiyadeed ah: 
Tusaale ahaan haddii aan u soo qaato mid kamid ah 
maalmaha ku jira bisha maarso 21 shucuub oo aad u 
badan ay ka mid yihiin IIRAANIYIINTA, KURDIYIINTA 
iyo AFQAANTA   waxa ay xusaan munaasabado   aad 
u weyn oo loo yaqaano NAYRUUS,  iyaga oo ku 
tilmaama maalintaas  oo kale in ay tahay ciid aad u 
weyn balse munaasabaddaan  ayaa la sheegaa inaysan 
ahayn mid diimeed oo ay tahay maalin ay u aqoonsan 
yihiin dhalashada sannad cusub. 
Haseyeeshee waxa aad u kala duwan qaabka ay u 
dabbaaldegaan. 
Tusaale Iiraaniyiinta ayaa marka ay sameenayaan 
dabbaaldegani waxa la tilmaamaa in miiska   xaflada ay 
ku kulansiiyaan 7 waxyaabood oo kawada bilowda 
xarafka “S” halka dadka kurdida ahi ay u 
dabbaaldegaan  NAYRUUS  oo ay u aqoonsan yihiin 
ama ay ku tilmaamaan maalinta qarannimadooda. 
Afqaanta ayaa waxa ay sameeyaan sannadkii mar 
munaasabad ay ku magacaabeen MEWA iyaga oo 
miiska xafladda soo saara 7 nooc oo kamid ah khudaar 
la qalajiyey oo ay dhaqan ahaan uga xusaan 
munaasabaddaan. 

W/D: Maxamed Yuusuf & Ducaysane 

MAGAC BEDDELKA AKADEMIYADA 
“Somac = Somasa” 

 Iyada oo la tixgelinayo  in la dhawro magaca, maamuuska iyo  
waajibaadka ballaaran  ee ay leedahay Akademiyada Cilmiga, 
Fanka iyo Suugaanta 

 Iyada oo la tixgelinayo in Akademiyadu lahaato magac gaar 
ah oo lagu baadisooco iyo astaan dhammeystiran oo laga soo 
gaabiyey magaceeda 

 Iyada oo laga duwayo magaca Akademiyada  magacyada 
kale ee Akademiyooyinka  kale ee gadaal ka abuurmay sida 
kuwa Somaliland, Puntland, tan goboleedka, midda gobolka 
Banaadir, midda Ciidammada, midda Badaha iyo kuwo kale 
oo badan oo qaarkood magacooda lagu gaabiyey “SOMAC” 

 Iyada oo aanu magaca “Somac” buuxin Karin ama soo koobi 
Karin magaca fidsan ee ay Akademiyadu ka kooban tahay ee 
“Akademiyada Cilmiga, Fanka iyo Suugaanta” 

 Iyada oo laga jawaabayo su`aalo iyo talooyin  badan oo 
bulshadu ay ka keentay magaca Akademiyada iyo xarfaha 
laga soo gaabiyey inaanay islahayn 

 Iyada oo la ogyahay in magaca Akademiyada la soo gaabiyey 
ee “Somac” uu ahaa intii ay Akademiyadu ahayd magaceedu 
“Akademiyadii Dhaqanka.” 

 Iyada oo la ogyahay in magaca “SOMAC.” Aanu weli gelin 
Mediyaha Casriga ah sida; Websiteka, Youtubeka, 
Facebooga, Tuwiterka iyo wixii la mid ah oo hadda uun ay 
tahay xilligii la gelin lahaa magacii oo saxan. 

 Haddaba, markii qodobbadaas oo dhan la tixgeliyey  ayey 
guddiga sare ee Akademiyadu  waxa ay go`aamiyeen in soo 
gaabinta magaca Akademiyada ee “Somac lagu beddelo soo 
gaabinta kale ee ah “SOMASA” oo u taagan magaca buuxa 
ee ah (Somali Academy Science and Arts). 

Wargelintan waxa ay si guud u saameynaysaa hay`adaha 
Caalamiga ah, kuwa gudaha, dadweynaha Soomaaliyeed ee 
istcimaalaya magaca Akademiyada, Xafiisyada dawladda, 
Xafiisyada maamulka Akademiyada iyo kuwa qoraalka, 
cilmibaarayaasha kala duwan, Idaacadaha qaadanaya 
barnaamijyada Akademiyada inay ogaadaan in isbedelkaas oo 
sababtaa ku yimid. Marka ay magaca Akademiyada 
isticmaalayaana ay u qoraan: Akademiyada Cilmiga, Fanka iyo 
Suugaanta “SOMASA.” 
Waad Mahadsan tihiin 

MA OGTAHAY 
 In aad maalintiiba indho la‟dahay illaa 30 daqiiqadood !!!!, 

ha moodin 

 wax kale, 30kaas daqiiqadood waa ilbidhiqsiyada aad 
indhaha kolba isku qabanaysid. 

 In mudane Isac Newton uu yahay Saynisyahnkii 
daahfuray cufisjiidadka dhulka, Xisaabta kalkulaska, iyo 
waliba saddex xeer oo khuseeya socodka walxaha, 
xeerarkaas oo loo bixiyay xeerarka socodka walxaha ee 
Newton. 

 In uu ilmada indhaheenna ku jiro dhacaan (Enzyme) loo 
yaqaanno Lysozyme kaas oo ilaaliya indhaha, baabi'iyana 
xayawaannada ili ma aragtayga ah ee indhaha gala, 

 xayawaannadaas oo ay ka mid yihiin bakteeriyada iyo 
fayrasku. 

 In ururka Qarammada Midoobay lagu dhisay magaalada 
Sanfransisco oo ku taalla Maraykanka, sanadkii 1945. 

 In ninka ugu xaasaska badan dunida uu u dhashay dalka 
Isra‟il laguna magacaabo King Solomon waxaa uuna 
guursaday 1002 xaas.  

 
Guddoomiyaha Akademiyada 

2 



ISNIIN, 31-KA OKTOBER 2016, WARGEYSKA SOMASA, CADADKA: 01, SANNADKA 1-AAD.  

 

 

 
  
MACNAHA IYO QEEXITAANKA EREYADA FANKA IYO SUUGAANTA 

 Qeexidda Fanka iyo Suugaanta 

Cinwaanka maqaalkaan waa mid aad u xiisa badan, waxaana taa sabab u ah 
in labada eray ee cinwaanku ka kooban yahay ay yihiin laba eray oo 
tilmaamaaya falsami iyo afshaxannimo la taaban karo iyo mid aan la taaban 
Karin, oo ah hibo Rabbi ku galladeysto dad gaar ah. 
 Inkastoo labada eray kala macna yihiin, haddana ma  kala madax bannaana, 
oo siyaabo badan ayey isugu xiran yihiin, waxana guda weyn erayga fan oo 
lagu macneeyo wax kasta oo leh falsamo iyo afshaxannimo gaar ah, waxaana 
la dhihi karaa Suugaan kasta waa qeyb ka mid ah fanka, laakiin lama dhihi 
karo fan kasta waa Suugaan. 
Erayga  fan waa eray  fir ahaan ka soo jeeda afka Soomaaliga, waxaana fan 
loo yaqaanna inta u dhaxeysa meesha faraska kooraha laga saaro iyo 
dabaqanaanta faraska, mana aha carabi sida dad badani qabaan, waxaana 
lagu qeexaa “in uu yahay farsamo iyo fikir sare oo qofku sameeyo, kuna 
dhisan wax curin cusub,”  laakiin erayga si majaas ah(dadban) ayaa loo 
siiyay macnayaal kale oo kala duwan, oo isugu jira kuwa la taaban karo iyo 
kuwa aan la taaban Karin; waxaana ka mid ah fanka  la taaban kaaro 
farsamada weelasha la qoro ama loo tolo,dhagxaanta iyo geedaha laga qoro 
sawirrada dadka iyo duunyada,farshaxanka dermaha iyo sameynta dharka 
iwm. 
Waxa kale oo fanku leeyahay qeyb aan la taaban Karin, oo qarsoon, sida; 
afshaxannimada Suugaanta noocyadeeda kala duwan, sameynta riwaayadaha, 
sheekooyinka iwm, waxaana lagu macaabaa ruuxa ku soo caan baxa 
sameynta waxyaabahaas fanka la xariira, fannaan. 
Haddaba maqaalkaan kooban ee fanka iyo suugaanta aan uga hadleyno, 
waxaan ugu talagalnay in aan ku daahfurno qoraallo badan oo tixana ah oo ku 
soo bixi doona wargeyskaan dhambaalka cilmiga, annagoo ku falanqeyn 
doonna fanka iyo Suugaanta Soomaalidu hiddaha iyo dhaqanka u leedahay. 
Soomaalidu sida ummadaha kale ee dunida waxay leedahay fan iyo Suugaan 
u gaar ah, oo leh noocya kala duwan, si gaar ahana looga xiiseeyo marka lagu 
soo bandhigo goobaha bandhig faneedyada heer caalami ah. 
Haddii aan u soo noqonno erayga kale ee Ciwaanka maqaalka, waxaan dhihi 
karnaa erayga Suugaan waa eray fir ahaan ka soo jeeda afka Soomaaliga, 
lehna macne asal ah iyo macnayaal kale, waxaanna ka tilmaami karnaa 
macnayaasha eraygaani leeyahay: 
1-Naq, doog, cosob, magool. 
2-Wax kasta oo la qoro,ama la tolo,ama la falkiyo, ama la tiriyo oo falsmadiisa 
la jecleysto, soona jiita qofka dareenkiisa. 
3- Laamaha aqoonta laan ka mid ah, oo maadda ahaan dugsiyada looga dhigo. 
4-Hadal kasta oo xallad murti iyo xikmad xambaarsan. 
Aragtiyo kale oo suugaanta macnaheeda iyo qeexitaankeeda si kooban u 
tilmaamyana waxay qabaan: 

In Marka la doonayo in laga hadlo waxa ay yihiin Fan iyo suugaan oo 
dhaqanka iyo dadka soomaaliyeedba dhexdooda caan ku ah; waxaan u 
baahanahay si ay macnaha oo buuxa u helaan dhallinyarada iyo jiilka soo 
koraya in aynu u qeexno oo macnahooda si kooban u sheegno. 

Waa maxay Suugaantu?: 
 Marka aynu doonayno in aynu tilmaanno oo 
weliba si cilmi ah u sheegno waxa ay tahay 
suugaantu iyo macnayaasha kala duwan ee loo 
yaqaan waxaynu ku soo ururin karnaa siddeed 
macne oo kala duwan; 
Tilmaanta koowaad; Suugaanta waxaynu ku 
qeexi karnaa in ay tahay hadal/xallad, quluud ama 
falsami iyo xudduud la xiiseeyo leh, sida; 
Gabayga, geeraarka, Heesta iyo Guuxa.  
Tilmaanta labaad; waxa ay Suugaanta ku 

tilmaamaysaa in ay tahay hadal sarbeeb hoose 
ama xifaale qarsoon leh.  
Tilmaanta saddexaad; ee suugaanta macnahe-
edu ku fadhiyo waxay leedahay in suugaantu 
tahay mid ka mid ah laamaha cilmiga waxyaalaha 
laga qoray ama laga jiri.  
Tilmaanta afaraad; waxaan suugaan ku sheegi 
karnaa in ay tahay cawska roobaystay oo qoyey 
geedaha ugu horeeya ee ka soo baxa. Naq, doog, 
cosob, magool, Soogaan. 
Tilmaanta shanaad; waxaynu suugaan ku 
tilmaami karnaa wax kasta oo la qoro ama lagu 
hadlo oo ula jeeddadeeda loo jeelo, ama loo bogo 
ama si kale loo jecleysto ama leh xiise ay naftu 
dareento murti iyo xikmad. 
Tilmaanta lixaad; ee aan suugaan ku qeexi 
karno waxay oranaysaa; waa leydha qabow ee ka 
dambeysa roobka da‟aya; yalalaxo, saleelaxo, 
saxansaxo ama qayood. 
Tilmaanta toddobaad; waxaan suugaan ku qeexi 
karnaa ama ku tilmaami karnaa in ay tahay 
jariidha badarka laga saaro marka la shiido ee 
buunshaha iyo budada laga reebo. 
Tilmaanta siddeedaad; waxaan suugaan ku 
qeexi karnaa in ay tahay hadal habaysan oo murti 
leh habka iyo quruxda uu hadalku leeyahay. 
 
Waa maxay Fanku?: 
Dhinaca kale haddii aan damacno in aan 
tilmaanno ama aan qeexno waxa uu fanku yahay; 
waxa aan si kooban ugu qeexi karnaa; fanku waa 
wax kasta oo si farshaxannimo leh ama falsami 
ah loo qabto sida; sawirgacmeedka, Falkinta 
gogosha, tolidda Haamaha ama dhiilasha, 
Garaacidda Muusigga, ku luuqda heesaha, 
Tumidda durbaanka, Sameynta Aliindiga, qoridda 
weelasha Xardhidda dhagxaanta sameynta 
raararka, dhisidda aqalka, Soohidda xarkaha, 
agaasinka maamulka, tabcashada Beeraha, 
dhaqidda xolaha, Jilaabashada kalluunka, 
dheelidda ciyaaraha, tidaca timaha, iwm. 
 Waxaana lagu tilmaamaa Suugaanta Soomaalida in 
ay tahay Suugaan fac weyn oo abkahar ah, lehna 
noocyo kala duwan oo waxyaabo badan ka 
mideysan kuwo kalena ku kala duwan, waxayna 
isugu jirtaa Suugaan guud oo Soomaalidu wada 
adeegsato meel ay joogtaba iyo Suugaan laga 
adeegsado gobollo  gaar ah.  
  Ugu dambeyntii waxa lagu soo koobaa dhammaan 
noocyada Suugaanta Soomaalida laba qeybood oo 
kala ah (Maanso iyo Heeso). 

La soco ………. 
W/D:: Prof: Max’ed Cilmi Toxow. 

3 



ISNIIN, 31-KA OKTOBER 2016, WARGEYSKA SOMASA, CADADKA: 01, SANNADKA 1-AAD.  

 

 

 
 

 
KALA QEEXIDDA CAADO, HIDDE IYO DHAQAN 

Seddexdaan arrimood waa saddex eray oo wax badan ay 
Soomaalidu soo hadal qaaddo ama ay sheeg sheegto, isla 
markaasna haddii la yiraahdo ha la kala caddeeyo oo mid kasta 
oo saddexdooda ka mid ah macnihiisa ha la sheego ay 
yartahay inta isku waafaqeeysa macnahooda ama inta isku si u 
taqaana, waxaana dhacda in qofba si gaar ah macnahooda u 
sheego, sidaas darteed waxaan doonayaa in aan soo bandhigo 
anigu sida aan u aqaan mid kasta oo ka mid ah saddexdaan 
ama laga yaabo in uu macnahooda sidaan yahay sida ay dad 
badan qabaan: 

1. CAADO: 

 Waa maxay caado? 
Caadadu waa waxyaalo dadku ay ikhtiraacaan oo laga yaabo 
in ay rumeysanyihiin ama ay citiqaadsanyihiin jiritaankooda, 
isla markaasna badankoodu waa waxyaalo khuraafaad ah oo 
ka soo horjeeda diinta Islaamka iyo caqliga toosanba. 
Tusaale ahaan: cusbada habeenkii lama kala qaato, habeenka 
mugdigu sagaalka yahay kor looma qeyliyo, arbacada bil ugu 
danbeysa lama guuro lamana guursado, qofkii bil seddexdeeda 
dhasha hadduu gabar yahay saddex nin baa ka dhimata 
hadduu wiil yahayna saddex naagood ayaa ka dhimata, 
shinbirka loo yaqaano Gariir cadaha ama Galeyrka cad haduu 
kaa soo horbaxo ama uu gurigaaga fuulo kheyr baad heleysaa, 
shimbirka la yiraahdo Guumeyska hadduu gurigaaga soo fuulo 
waa shar, dhibaato ayaana kugu dhaceysa, istunka Afgooye oo 
la aaminsanyahay in haddii aanan la is tumin in aysan 
sannadkaas beeruhu baxeyn ama jirro ay dadka ku dhaceyso , 
sidoo kale waxaa jira caado in laga dhigto sannadku markii uu 
dhammaado in habeenkii dab la shido oo uu qof walba ka 
boodo inta sano ee uu jiro si uu sannadkaas barwaaqo ugu 
noolaado,  waxaa kaloo  caadada kamid ah Xoolaha uu qaato 
ninka la yiraahdo Yibirka, kadibna uu siiyo canugga dhashay 
xirsi lagu magacaabo Makaraan, markuu ka qaato xoolaha, 
sidoo kalana wuxuu ka qaataa xoolo Aroosyada oo uu u 
duceeyo markuu qaato xoolaha, waxayna dadku 
citiqaadsanyihiin haddii aanan lasiin Yibirka xoolahaas in uu 
canuggu dhimanayo, arooskana uusan hagaageyn oo ay 
dhibaato ku dhaceyso, waxayna ku maah maahaan dadku 
(caado baaqatay caro Alle ayey leedahay), waxyaalahaas iyo 
wixii lamid ah ayaa lagu magacaabaa caado. 
 

MA JIRAAN CAADOOYIN WANAAGSAN  
Waxaa jira caadooyin la isku khilaafsan yahay oo lagu 
magacaabo ama ay ku sheegaan dadka diiddan Bidco xun, 
dad kalana ay ku sheegaan Bidco wanaagsan, waxaana ugu 
horeeya: Xuska dhalasha Nabiga (NNKH) in sannad kasta 
bishuu dhashay la xuso, kulan diimeedyada sanadlaha ah oo 
ay dadku Illaahooda ku baryaan, xuska waalidiinta oo la 

caadeysto oo waqtiyeesan iyo siyaarada Awliyada oo lagu 
kulmo sannadkiiba mar, eraygaan Caadada ah macnihiisu 
waxaa loola jeedaa wax ay dadku sameeyaan oo ayagu 
ikhtiraacaan soona noq noqda oo aanan ku ekeyn mar kaliya 
sidaas ayaana loogu magacaabay Caado erayga asalkiisana 
waa Carabi. 

2. HIDDE: 

 Waa maxaay Hidde? 
Hidduhu waa waxyaalo ay iska isir raacaan ama ay iska 
dhaxlaan ama isu gudbiyaan Nafleyda iyo Dhirta. Dadku waxay 
iska isir raacaan ama isu gudbiyaan Dhererka, Gaabnida, 
Quruxda, Foolxumada, Codkarnimada, Fahmada, 
Damiinimada, Abwaanimada iyo wixii lamid ah, sidaas oo kale 
xooluhu waxay isu gudbiyaan ama iska isir raacaan Midabka, 
Caano badnida, Caano yarida, Qoornimada iyo wixii lamid ah, 
tusaale ahaan ninkaani waa dheer yahay waana Hidde 
dheerarkiisu oo fir bey uleeyihiin, kaasi waa gaabanyahay 
wuxuuna ka Hidde raacay Aabihiis ama hidde ayey u leeyihiin 
gaagaabnida, ninkaasi waa garweenyahay ama waa ciro 
badanyahay ama Bidaar weyn buu leeyahay waa Hidde oo 
firkooda iyo faracooda ayaa sidaas wada ah, Gabadhaasi way 
qurux badantahay oo waxa ay hidde raacday Hooyadeed ama 
waxay u egtahay ayeydeed oo waa Hidde, sidaas oo kale 
waxaa la dhihi karaa Xoolaha, Hashaasi waa caano badan 
tahay waa Hidde oo firkeeda dhan baa sidaas ahaa, Ridaani 
waa madowdahay ama midaba badan ayay leedahay waxayna 
kasoo jeeda Arigii reer hebel oo madmadooba ama midaba 
badnaa oo way Hidde raacday.  sidoo kale dhirta waxaa la 
dhihi karaa geedkaani waa miro macaanyahay ama waa miro 
waa wenyahay, waana miraha ka baxa gabal ama deegaan 
gaar ah oo la yaqaano, waxaana dhacda in la qaato 
geedahaas oo lagu beero meelo kale ayada oo la ogyahay in 
ay miro macaan dhali doonaan ama miro waaweyn dhali 
doonaan, oo ay hidde raaci doonaan meeshii asalkoodii laga 
keenay, waxyaalahaas iyo wixii la mid ah ayaa loo yaqaana 
Hidde 
Lama dhihi karo Hidde waxyaalaha ay dadku sameeyaan sida 
Weelasha wax lagu cuno ama lagu cabo, Koorta geela, 
Barshiga la barkado, Darka iyo wadaanta iyo Xargaha waxaas 
iyo wixii la mid ah waxaa lagu magacaabaa Farshaxanwaana 
wax la tabco oo loo fikiro sameyntooda waxaana keena 
baahida loo qabo, waxeyna ka mid yihiin dhaqan dhaqaalaha 
ummaddu soo saarto oo ay ku daboosho baahideeda. 

3. DHAQAN 

 Waa maxay Dhaqan? 
Dhaqanku waa waxyaalaha ku saabsan dhaqdhaqaaqa uu Bini 
Aadamku sameeyo iyo wax qabadkiisa iyo howl maalmeedkiisa 
ama qaabka uu u dhaqmo sida: tabcashada iyo wax soo 
saarka ama sida ay dhaqaalaha u sameeyaan, sida ay 
farsamada u sameeyaan taas oo ah farsama dhaqameedka 
sida : barkiga ay Soomaalida qoroto oo ay barkato, weelasha 
ay biyaha iyo caanaha ku shubato iyo mixmalka kutubaha la 
saarto, koorta geela oo la qorto waxaa kaloo ka mid ah 
dhaqanka dhaqanbulshadeedka sida ay u cayaaraan bulshadu, 
sida ay isu maaweeliyaan, waxaa kamid ah waxyaalaha 
dhaqanka ugu waaweyn sida loo gar naqsado ama loo 
sameesto xeerar dhaqameedyada ay dagsadaan dad weynuhu 
oo ay isku xukumaan, waxaana jirta in uu dhaqanku 
balaaranyahay ayna jiraan qeyba badan oo uu u kala baxo 
Dhaqanku: 

La soco……………. 

W/D: Axmed Shiikh Cali Axmed (Buraale) 

Boggan waxaanu kaga hadli doonnaa noocyada kala duwan 
ee Murti iyo Sheekooyinka kala duwan ee Soomaaliyeed ee ay 
xambaarsan yihiin, tusaale ahaan; waxaanu ku falanqeyn 
doonaa sheekooyinku waxa ay yihiin iyo noocyada ay u kala 
baxan, waxaa kale oo aan ku soo qaadan doonaa Murtida iyo 
Maahmaahyadu waxa ay yihiin waxa ay ku kala duwan yihiin. 
Hal-xiraalaha, Xujada iyo Googaalaysigu waxa ay yihiin iyo 
waxa ay ku kala duwan yihiin. Iyo dhammaan wixii afka iyo 
Dhaqanka la xiriira oo Cinwaankan xiriir toos ah iyo mid 
dadbanba la leh. Waxaa xusid mudan Murtidu waa xikmad 
wax kasta oo kalena waxay leeyihiin xikmad ku jirta, sida 
maahmaahda, gabayga iyo sheekooyinka. 
Maanta waxaanu ku soo qaadanaynaa waxa ay kala yihiin 
Murtida iyo Maahmaahyada waana sidan soo socota: 

 Waa maxay Murti 
Murtidu waa hadal kooban oo xeeldheer, waxayna u 
dhowdahay oo ay u egtahay maah-maahda, waxaa bixiya oo 
ay ka soo fushaa carrabka qof caaqil ah oo waayo arag ah, 
waxaana la diiwaan geliyaa mar la tijaabiyo dhabnimadeeda. 
Murtidu waa feker toosan iyo ra‟yi qotod dheer, waxaana loo 
yiraahdaa hab wanaagsan oo wax tusaya, aadna wax u 
qeexaya, koobayana faa‟iidooyin badan, waxay murtidu ku 
fadhidaa waano wanaagsan oo ay dadku dhegaha u 
raariciyaan qalbiyadana degta, waxay saameyn weyn ku 
leedahay murtidu nafta. 
Murtida sida maah-maahda ayey iyaduna ka muuqata 
ilbaxnimada iyo aqoonta ummadda iska leh, waxayna isla rog-
rogtaa oo ay raacdaa dhacdooyin qofeedyo, waxaana loogu 
arooriyaa arrimaha si asluub leh oo macaan. 
Soomaalidu waxay ka mid tahay dadka ugu murtida badan 
dadyowga adduunka ama afrika, maxaa yeelay Soomaalidu 
waa dad hadal oo aad u adeegsada suugaanta afka la isaga 
tabiyo. 
Murtidoodana waxay u adeegsadaan si xeeldheer oo qeexan, 
waxaana halkaa laga gartaa garaaddheerida dadka 
soomaaliyeed, marka loo eego fiiradooda, ra‟yi toosnidooda 
iyo ka runsheegidda dareenka murtidooda. 
Aqoonyahano kale ayaa waxay ku qeexeen murtida inay la 
bah tahay qeybta afka ee tiraabta, sidaa darteed murtidu 
waxay noqonaysaa qeexideeda qeyb hadalka ka mid ah oo 
aan laheyn ridmo iyo qaafiyad, ama xaraf ay ku socoto oo soo 
noqnoqda.  
Xeerka murtiduna waa in la ilaaliyo meeldhacdo iyo macno 
leh, laakiin kugu dabri mayso murtidu inaad xaraf iyo xubin 
midna ku socodsiiso, waad dheereyn kartaa waadna gaabin 
kartaa. 
Waxaa kale oo murtida lagu qeexaa in ay tahay xikmad fiyow 
ama aragti falsafad ku fadhisa, waxayna iyada iyo maah-

maahduba noqon karaan doodsane ama urursane ah weer 
gaaban oo macno ballaaran ee qotodheer gudbinaya. 
Murtidu waxay kaalin weyn ka ciyaartaa habeynta hadalka iyo 
hodoneysiinta doodaha, qudbadaha iyo qoraalada, waxaana 
loo cuskadaa si macnaha hadalka ama qoraalku u qoto 
dheeraado, dulucdoodana u xeel fogaato, murtidu sida maah-
maahda waxay ku baxdaa madal la isku haleelay ama 
munaasabad arrin lagu gorfeynayo, kadibna carrabka ayaa 
lagu xafidaa, waana la isu tebiyaa, oo jiilba jiil ka dhexlaa. 
Halkaan waxaan ku soo qaadanaynaa qeyb murtida 
Soomaaliyeed oo tusaale u noqon karta faraqa murtida iyo 
maahmaahda. 

 Waa maxay maahmaah? 

Maahmaahdu waa Weer, kooban oo macno run ah leh, 
halqabsigeeduna uu sax yahay, waxayna tilmaantaa nolosha 
umadda leh iyo heerkeeda garashada. 
Maah-maahyadu waxay ku kala duwan yihiin, kala 
gedisnaanshaha nolosha umadaha iyo xaaladahooda daneed.  
Tusaale ahaan dadka reer miyiga ah waxay maahmaahdoodu 
raacaysaa, deegaanka reer miyiga, dadka reer xeebeedka 
ahna waxay maah-maahdoodu raacaysaa deegaanka xeebta. 
Maahmaahyada beeralayda iyaguna waxay ku saabsan yihiin 
deegaanka Beeralayda. 
Maahmaahdu waxay ku baxdaa dhacdo gaar ah oo meel laga 
yiri, waxay ku faaftaa carrabyada dadka iyo xigashadeeda, 
markaas ayaa waxay noqotaa mid la cuskado. Haddii la arko 
arrin ama xaalad u eg tii ay ku baxday waa la soo daliishadaa, 
oo waxay soomaalidu tiraahdaa, Maah-maahdu waa ku 
timiday iyo ku taale, waxaa kaloo la yiraahdaa Maah-maah iyo 
masalba meel bay ku socdaan. 
Maah-maahyada soomaaliyeed waxay u badan yihiin 
deegaanka reermiyiga, maxaayeelay deegaankaas waa 
deegaan asal ahaan ay dadku kayimaadeen, oo ay adag 
tahay noloshiisu, waxaana markaa looga baxaa tijaabooyin 
falsafadeed si looga faa‟iidaysto wadiiqada loo xallin lahaa. 
Waxaa kale oo ay maah-maahda aqoonyahanadu ku 
tibaaxeen inay tahay hadal kooban oo tilmaamaya sheeko 
ama dhacdo mucayan ah, taasoo ay dadku isku tebiyaan, 
qalbiyadana lagu xafido.  
Waxayna ku xiran tahay maah-maahdu in la xusuusto 
maaddeeda iyo runnimadeeda waxa ay tusayso. Waxaa loo 
soo qaataa mar kasta arrimo u eg arrintii lagu yiri ama ay ku 
baxday; oo aan xaraf iyo macno midna laga beddelin. 
Waxaa bixiya oo ay maah-maahdu ka soo fushaa caaqil waayo 
arag ah oo ra‟yi toosan. Maah-maahda waxaa ka muuqda umad 
kasta ilbaxnimadeeda iyo aqoonteeda, deegaankeeda iyo 
nolosheeda. Laakiin badanaa umaduhu waxyaabo badan ayey 
isaga egyihiin. Sida farxadda guurka, faa‟iidada, naxdinta 
geerida, jaceylka, iyo Cibaadada Ilaahey. iwm. 
Maahmaahda waxay ku qeexeen oo ay raaceen dad kale oo 
aqoon yahano luuqadeed, inay kamid tahay qaybta afka ee 
tixda, oo ay la xeer iyo ridmo tahay noocyada tixda kale; sida 
gabayada, heesaha iyo geeraarada. Waxayna sida gabayga 
maahmaahdu leedahay ridmo iyo qaafiyad u gaar oo xaraf ku 
socda. 
Xarafkaas meeriska ku jira oo marna horey iyo gadaal ka gala, 
marna gadaal, dhexda iyo horey ku soo noqnoqda labo jeer 
ama saddex jeer. 
Xeerka maah-maahda oo ah xeerka tixda waa inaad saddex 
waxyaabood dhowrtaa, kuwaa oo kala ah; munaasabadda ay 
maah-maahdu ku baxday, macnaha ay xambaarsan tahay iyo 
xarafka ay ku socoto. 

La soco qaybta dambe 

W/D: C/qaadir Nuur Xuseen (Maax) 

SILSILADDA TAARIIKHDA ISLAAMKA 
 

Mahad idilkeed 
waxay u sugan tahay 
Allaha wayn ee kaligii 
xaqa u leh amaanta 
wanaagsan gabi 
ahaanteed isagaa 
kaligii xaq u leh 

cibaadada, 
mulkiyaddana isagaa 
leh ayadoon cidina la 
wadaagin, naxariis 
iyo nabadgalyo tan 
ugu sarreysana Alla 
ha yeelo Nabigiisa 
(SCW) korkiisa. 
Waxaanan Eebe 
waydiisanayaa inuu 
noogu kaalmeeyo 
wax walba oo aan u 

samay-nayno 
raalligalintiisa (SW). 
Intaa kaddib, sida la 

ogsoon yahay qof wax akhriya kama qarsoona qiimaha ay 
taariikhdu ugu fadhido horukaca waxqabadka aadanaha, iyo 
dawrka ay ka qaadato katalinta, agaasimidda iyo xadaynta 
mustaqbalka jiilasha dadka ee isdaba jooga. 
Intaa kaddib sida aynu ognahay Taariikhdu waxay ku 
lifaaqan tahay noolaha iyo jiritaanka Aadamiga, 
Waxyaabaha wax laga bartana waxaa ugu muhiimsan 
Taariikhda Ummadda iyo Caqiidada ay rumaysan tahay, 
Maadama ay dadka Soomaaliyeed 100% ay Muslim yihiin 
waxaanu boggan Shuclad uga dhigaynaa in aynu uga 
hadalno Jiraalkii Taariikhda Islaamka 
Haddaba inay taariikhdu tahay tajaarubtii iyo waaya-
aragnimadii dadka, ee hore u dhacday darteed oo la arkey 
sidii ay ku dhammaatey ee natiijadu noqotey, inay tahay 
mahadhadii  aadanuhu soo maray geeddisocodkiisa 
nolosha iyo isbeddelkii maalmaha dawlado iyo 
boqortooyooyin waawayn dhismahoodii ama siday u 
dumeen colaado iyo dagaallo aloosmey eelkay reebeen iyo 
siday ku dambeeyeen abaaro kulul iyo sanado barwaaqo ah 
iyo siday ku dambeeyeen aqallo qurxoon, qasriyo iyo 
qalcado la adkeeyey ciddii udub-muddey amase ciddii 
maamushey nabiyo loo waxyooday hogaamiyeyaal caan-
baxay rag magac dheer faylasofyo khubaro fakarka iyo 
noloshaba raad aan harin ku reebay siday nolosha u 
xadeeyeen amase u fahmeen aragtiyo iyo mad-habo 
asaasmey amase shaacbaxay magaalooyin horumarey 
aaladihii dhismahooda saacidey ama burburkooda sabab u 
ahaa ummado kuwa kale addoonsadey ummado waa jirey 
kaddibna dabarbeeley qudraddii isu sakhirtey, xadaarado iyo 
ilbaxnimooyin waa jirey ilaha awooddoodu ku tiirsanayd iyo 
astaamihii hoos u dhocooda daadihiyey waxaan oo dhan oo 
hayaankii aadanaha iyo isbeddalkii ayaamaha ah kulligood 
waa un taariikh.  
Sidaa awgeed waxaa ku guda jira darsi laga qiyaasqaato oo 
aan meel kale laga heli Karin. Xigmadda halqabsiga ah ee 
soomaaliyeed waxay oraneysaa “dhagtaa kaa facdheer 
ishuse waa kula fil” illayn dhagtaadu waxay maqashaa 
mahadhooyinkii qarniyada dhexdooda hore u dhacay 
ishaaduse intaad noolayd umbey wax aragtey. 

Ahmiyadda ay taariikhdu ku fadhido darteed qofka yaqaan 
waa qofka kaliya ee ka baaraandagi kara masiirka lagama 
fursadaha ah ee bulshooyinka, hadaysan taasi jirin maxaa 
waaya arag-nimadu tahay taladiisase maxaa loo 
qaddariyaa? Tani waa halka laga yiraahdo ninkii taariikhda 
bartey cimrigiisa wuxuu ku kordhiyey cimriyaal badan illayn 
taariikhda uu bartey darteed waa nin gu‟giisa garaadkiisu ka 
wayn yahay. 
Waxaa haddaba jira faa‟iidooyn aan lasoo koobi Karin oo ku 
diimoon barashada taariikhda inkastoo aanan wada 
taabanayn waxaan farta ku fiiqayaa kuwa ugu waawayn 
qaarkood. 

 ka cibra qaadasho ka qiyaas qaadasho, inta badan 
dhacdooyinka hareeraheenna ka socdaa ma cusba 
amase ugub ma aha ee hore ayey u dheceen amase 
wax u eg sidaa darteed arrimo badan oo murugsan xal 
u heliddooda waxaa qayb wayn ka ah in la barbar dhigo 
sidii xal loogu helay dhacdooyin lamida oo hore u 
dhacay, taasina waa tan Alle wayne (sw) quraankiisa ku 
tilmaamey marka uu leeyahay “Waxaa wallee ku sugan 
qisooyinkooda wax lagu cibro qaato”.  

 In badan oo waxyaalaha innagu hareeraysan ah 
aragtiyaha iyo afkaaraha isfeer socda khilaafaadka iyo 
isbahaysiyada dadka ka dhex jira waxay soo bilowdeen 
waqtiyo hore waxaana  jira ujeeddooyin iyo dano loo 
aasaasey ama sababo keenay markii hore marwalbana 
kama lug marna sababahaas, ujeeddooyinkaas iyo 
danahaas loo aasaasey, haddaba, hadduusan qofku 
lasocon sida waxaani u bilowdeen ama sababka keenay 
ama ujeedada laga leeyhay way ku adag tahay inuu 
fahmo ama la tacaamulo taariikh yahankuse waa qofka 
garanaya sida waxaani usoo bilowdeen oo garan kara 
siduu ula falgali lahaa. 

  In la iska jiro lagana feejignaado khaladkii dad hore 
ku dhacay, -si cad si aan ugu fakaro- mustaqbalka waxa 
imaan doona Alle cid aan ahayni ma oga dadkuse 
Markey fiiriyaan sida arrimuhu u socdaan waxay 
saadaaliyaan sida laga yaabo in mustaqbalku u ekaado 
islamarkaana odortaasi inay saadaalintii ku timaado 
waa la arkaa inaysan ku imaanna waa suurowdaa, 
laakiinse waxaa natiijada la ogaan karaa oo kaliya 
markii mustaqbalkaas la gaaro. Haddaba, 
taariikhyahanku wuxuu ka faa‟iidaysanayaa 
khaladaadkii hore u dhacay oo natiijadoodii gadaal laga 
arkey islamarkaana waa ka feejignaanayaa. 

  In la ilaaliyo lana dhawro kayd cilmiyeedka 
ummadaha amase oollimaadka bulshada, taariikh-da 
waxaa ku jira shucuubta kayd cilmiyeedkeedii dhinaca 
caqiidada iyo aaminsanaanta dhinaca luqadda, 
dhaqanka, xigmadaha maahmaahyada, gabayada iyo 
sheekooyinka ay ku guntameen ee ku yimaadeen 
dhinaca ogaanshaha jiritaankooda, cadowgooda hore, 
dadkooda magaca waynaa, guulaha ay hore usoo 
hooyeen, hadafyada ay higsanayeen iyo dhamaan 
khusuusiyaadka ummad walba. 

  Toosinta iyo agaasimidda ujeedooyinka ummadda 
ee mustaqbalka ah, markii la ogaado dhacdooyinka 
hore ayaa la toosin karaa ama la agaasimi karaa 
bulshada tallaabooyinka la gudboon inay mustaqbalka 
hore u qaaddo.  
 

W/D: Haji Cismaan Macalin Ibraahim 

Heerarka koritaanka qofka iyo magac bixinta 
Wargeyska dhambaal waxa uu boggan ugu talo 
galay inuu waxbarasho, baraarujin iyo talosiinba ku 
siiyo dhallinyarada soomaaliyeed. Haani guntey ka 
tolantaaye waxa aan qoraalkan maanta ku soo 
qaadanaynaa heerarka korriimo iyo magacyada kala 
duwan ee loo yaqaan labka iyo dhediga ama wiilka 
iyo gabadha si ay aqoon luqadeed ahaan 
dhallinyaradu uga faa`iideystaan. 
Dhanka wiilka marka aynu eegno iyada oo 
deegaanada kala duwan sida looga yaqaan iyada oo 
ay ereyada ama magacyada kordhineyso macno 
buurana u yeelayso, ayaa waxa ilmaha lab marka uu 
dhasho ilaa uu ka gaboobo loo yaqaan: 
Muje, muluq, sebi, ilmo, inan, cunug, Dalandal, 
gaban, carruur, Xuur, gurbood, qoofil, dhallaan, 
kurey, dhoocil,  barbaar, dhallinyaro, garmadow, 
coomir, oday, duq iyo waayeel. Dhanka kale iyaduna 
gabadha sida wiilka oo kale waxa ay leedahay 
magacyo heerarkeeda kala duwan la socda, 
badanaa waxa ay isaga mid yihiin wiilka, qaarna way 
ku kala duwan yihiin. waxaana ka mid ah: 
Mujo, muluq, sebi, cunug, ilmo, gaban, inan 
Dalandal, carruur, Xuur,  foodley, dhoorey, sindheer, 
dhallaan, dhoocil, gabar, inan, Gashaanti, 
garabweyn,  gambooley, islaan, habar, duq, Cajuuso 
Iwm. 
Tilmaamaha iyo magacyada koriimada iyo da`da la 
socda Soomaalidu aad ayey dhaqanka afkoodu uu 
ugu jiraa. Waxa aan tusaale u soo qaadan karnaa 
gabaygii uu dhalashadiisa kaga sheekeynayey 
Abwaan Cige Aw Cali iyo gabaygiisii Kolba heer. 
Gabaygan oo ay xikmad badani ka buuxdo waxa ay 
meerisyadiisu ahaayeen: 
KOLBA HEER (Gabay) 
Gabaygaan waxaa tiriyey abwaanka caanka ah ee 
Cige Aw Cali la oran jiray. Cige Allaha u naxariistee 
wuxuu ku dhashay gobolka Togdheer, abwaanku 
wuxuu gabaygiisa inagu tusayaa heerarka kala 
duwan ee uu qofka marka uu calool galo ilaa iyo 
ciroolenimo soo gaaro uu maro wuxuuna yiri:- 
 

 Markii hore candhuuf baan ahaa, caano oo kal e,. 

 Markii xigay casaan dhiig ahoo, cad iyo jiidh 
yeeshay, 

 Markii xigay calooshii haween, baan car 
cararaayey 

 Markii xigay caweys baan dhashoo, Cige la ii 
bixiyey. 

 Markii xigay culeys hooyadey, cududahaan 
daashay. 

 Markii xigay ciyaar baan tagoo, ceyn walba u 
booday. 

 Markii xigay Cuudkaan ceshoo, caawiye ahaaday. 

 Markii xigay Cawaa lay dhisoo, Cawda kula loolay. 

 Markii xigay carruur dhawr ah baan, culuq naloo 
siiyey. 

 Markii xigay caqlaa ii kordhoo, eebbe ka 
cabsooday. 

 Imminkana Cirraan yeeshayoo, Coomir baan 
ahaye. 

 Allahayow cadaabta iga hay caadil baad tahaye. 
 

La soco ……

 
DHALLAAN AAN LA DHALIN 

Ma aqaan wax idhalay.. goor aan dhashay iyo meel aan 
ku dhashay, .waxaan arkay anigoo gidaar hoos jooga … tiinku 
gabaad ayuu ii ahaa  , ..ilmada indhaheyguna waji dhaq ayay  
ii ahayd ,.hooyo ayaan ku hataaqay jawaab ma helin …aabbo 
ayuu ahaa hadalkii iigu xigay gocosha dhow iyo mid dheer 
midna nasiib uma yeelan,,,,ma arag wehel ii dhow waxaan 
ahaa kalinoole ma horaan godob u galay ma wax aanan 
ogayn ayaa la iga jarayaa, 
Ma arag qalbi furan …naas aan nuugo..,rucub aan gurto,..ma 
kali dhalad ayaan ahaa,..maxaa la ii keenay gayigan,  
Cadceedu wahel ayey ii aheyd, galowga colaadeedna 
gabbaad ayaan kadhigtay, gocoshada gaajo iyo harraadkana 
daris wanaag ayaan ahayn,  
Ma maqal dhawaaq dhagaha ii fura .. ma arag wax hooyo 
iyidhaa .. 
Ma arag wax aabbo iyidhaa ,..dadku dhammaan godob ayaan 
ka galay garasho iyo raxmad qof  iigu deeqa maan  arag… 
bannaan jiif ayaan ahaa falaadhii  ay ganaan  bar tilmaameed 
ayaan u ahaa.., irbadii ka luntaana way i mudaa anigoo  
qaawan ayaan imid aduunka walina ma arag wax hu ii galiya, 
miyaanan xaq u lahayn in ilmada la iga masaxo.., boorka 
dhafoorka iga saarana la iga tiro, dumarka oo dhan hooyo 
ayaan ka dhigtaa qalbigana ii ma  furaan  raga  kii aan arko   
waxaa i qabata  aabbo dheh imana soo jaleecaan. intaan 
ilmeeyo ayaan gidaarkii ku laabtaa, dariiqaan istaagaa si aan 
u helo  wax  i yiraa kaalay iina muusooda.. laakiin daal kadib 
waan carraabaa, caruurta dunidu ima oga …kaligii dhalad 
ayaan ahay ..kalidii ilmeeye ayaan ahay…daranyadu waa 
dharkayga, darxumadu waa dariskayga,..maxaa iga dhigay 
dhalaan aan la dhalin iina diiday in aan iraahdo… 
hooyo...aabbo.. 
Maxaan u waayey wax ii fura qalbiga igana daaya gumaca 
gubay gibilkaygii...hadaan waayay arxan iyo wehel saw ilmada 
wehel Kama dhigto..!! 

W/D: C/raxmaan Saylici 
La soco ….. 

BURBURKII KU DHACAY DAWLADDII 
DHEXE EE SOOMAALIYA 1991, 

Dhamaan hay`adihi dawladda oo dhammi way 
burbureen, meelaha qaarkoodse shaqadoodii markiiba 
diiddo ayay u soo laabatay, sida Raadiyaha Muqdisho, 
Dekedaha iyo garoonka diyaaradaha. Xaruumihii 
dhaqanka sida Akademiyada Cilmiga, Fanka iyo 
suugaanta (SOMASA), Matxafka qaranka iyo 
Maktabadda intuba way xirmeen. Wax kastoo ku 
keydsanaana waa laqaatey oo dadweynaha 
gacmahooda ayay galeen ilaa haddana way ku maqan 
tahay. Dib u isoo kabasho ayaa intaa lagu jaray, 
waxaana hadda dib loo bilaabay dib u hawlgalintii 
Akademiyada Cilmiga, Fanka iyo Suugaanta 
(SOMASA), hay`addaas oo ah tii qaranka 
Soomaaliyeed u egmaday in ay ilaaliso, hormariso, 
ururiso hiddaha iyo dhaqanka Soomaaliyeed ayaa 
hadda waxay huursanaantaba hanqalka la soo kacday 
waxayna si xawli ah oo firfircoon ugu hawlgaleysaa 
soo ururinta, kaydinta, raadinta dhammaan hiddaha 
iyo dhaqankii Soomaaliyeed  ee ay u xilsaaranaan 
jirtay qoraal la magac baxay Dhambaalka Cilmiga iyo 
Dhaqanka oo noqon doona bil  leh. 
Boggan aragtida dadweynaha, waxa loogu talogalay in 
ay dhammaan qaybaha ay ka kooban tahay bulshada 
Soomaaliyeed ku soo bandhigaan aragtiyadooda ku 
aaddan arrimaha dhaqanka, cilmiga, taariikhda iyo 
wax kasta oo ay la tahay in ay wax ugu tarayaan 
bulshada Soomaaliyeed . 
Akademiyadu waxay u qumaysaa in ay ka shaqayso  
nabadda, Isfahamka dadka, wax wada qabsiga iyo wada 
noolaanshaha  iyada oo u maraysa qaab ku dhisan 
diinteenna islaamka iyo dhaqankeenna suubban. 
Akademiyada waxay ka hortageysaa dhaqammada 
xunxun ee inna soo galay ama samaysmay muddadii 
burburka iyo kuwii iyana xumaa ee hore u jirayba. 
Ugu dambeyntii, Akademiyada (SOMASA) waxay 
gacmo furan ku soo dhawaynaysaa qaybaha 
bulshadeenna Soomaaliyeed bogga aragtida 
dadweynaha ee dhambaalka  waxana aannu si weyn 
u tixgelin doonnaa ka soo qaybgalayaasha. 

QOSOL IYO MAAD 
Kaydka Aan Dhamaan… 
Hecoo ayaa nin kii magalaadiisa xukumey wuxuu ku 
yiri‟ „ma runbaa Hecooyow in qanaacadu tahay keyd 
aan dhamaan?‟, wuxuu ku yiri Hecoo, „haa waa run, 
laakiin waa keyd aan quudineyn nin baahan oo aan 
astureyn nin qaawan, mana heystaan qanaacadu 
kuwa aan waxbo heysan mooyee‟… 
 

W/D: Axmed C/Karin xirsi 

BARAARUJINTA WAXYEELLADA  
DAAWOOYINKA LEYSKU CADDEEYO 

Iscaddeynta rag iyo dumarba wey ka simanyihiin inkastoo ay dumarku 
aad ugu badan yihiin ereyga iscaddeyn waa beddelid la beddelo 
midabka saxda ah ee qofka uu Alle u dhaliyey waana khilaaf la khilafayo 
abuurista ama farsamada Eebbe Midabbada dabiiciga ah ee Gabdhaha 
soomaaliyeed leeyihiin waxaa ka mid ah; Madow, Cassaan (gaduud), 
Maarriin-dhalaal, Masciideed, Akhdarjebis iyo Maarriin. 
Waxaa tusaale nool u ah hees Soomaaliyeed oo ku qotonta qaybaha 
midabada ay gabadha Soomaaliyeed hibada uleeyihiin. Taas oo 
odhanayesa: 
 

 “Midab aan caddaan iyo, 
 Cawlaan ahaynoo, 
 Daymada cajabiyoo, 
 Laga caajisayn iyo, 
 Waxaad tahay masciideed”. 

 

 Maanta waxaan xubintan baraajinta waxyeellada dawooyinka leysku 
caddeeyo kusoo qaadaneynaa dumarka iscaddeeya. Dumarka hadda 
jooga waxa ay isqurxinta u adeegsadaan in ay iscaddeeyaan iyagoo 
isticmaala daawooyinka kiimikada ah oo jirka dhibaato weyn u geysan 
kara, daawoyinkaas waxa kamid ah diyaanada, doornada, faizo, 
jandanii, iyo budada kalarka. Halka dumarkii hore aysan adeegsan jirin 
wax midabkooda doorinaya, keliya waxa ay isticmaali jireen biyo, 
labeen, Gob, Maawarad timir iyo huruud. Gabdhaha iscaddeeya markasta 
waxa ay aaminsan yihiin iney ka qurux badan yihiin kuwa kale ee aan 
iscaddeyn halka kuwa aan iscaddeyn ee leh midabkii Alle u dhaliyey ay 
aaminsanyihiin iney iyagu yihiin gabdhaha leh midabka ugu qaalisan 
dunida. Waxaa xaqiiq ah iney raggu aad ujeclyihiin midabka maarriinka ah 
xagga guurka marka laga eego, sida Abwaan Soomaaliyeed uu ku 
Amaanay Midabka Maarinka ah isagoona yiri; (Maariin dhalaal xiga waa 
midab u gaaree gobsanaa hablahayagu)  dumarka iscaddeeya intabadan 
waxa ay adeegsadan maahmaah u gaar ah taas oo ah “Doqon iyo habeenba 
madoow”. 
 

Maxaa ku kallifay Dumarku in ay Midabkooda Beddelaan? 

 Ragga qaar oo ku dhiirageliya gabadha iney iscaddeyso kuna 
caawiya kharashka dawada  

 Kalsooni darro ka haysata xagga bilicdeeda  

 Dadka badankood oo ammaana midabka caddaanka ah iyadoo 
gabadha cad loogu marxabbeeyo caddaanteeda sida xafladda 
arooska iyo meelaha kale ee la isugu yimaado taasi oo gabadha 
maariinka ama madoow ku noqonkarta cuqdad iyo maseyr. 
Dhibaatooyinka iyo saameynta ay leeyihiin daawooyinka leysku 
caddeeyo waxaa kamid ah. 

1. Gabadha isticmaasha daawooyinka kiimikada ah qorraxda ama 
cadceedda umaso bixikarto haddii ay usoo baxdana isbedelweyn 
ayaa ku imankara xaga jirka ama wajiga  

2. Kuleylka dabka waa dhibaatada ugu weyn ee gabadha jirkeeda 
isbeddel ku keeni kara gaar ahaan wajiga oo nabro badani kasoo 
yaacaan ama kasoo baxaan  

3. Fikir iyo islahadal ay la kulanto xilliga ay weyso kharashaad ay ku 
iibsato ama gabdhaha asxabteedo oo ku yiraahdo hadallo ay ka 
naxdo sida waad madoobataye maxaa kugu dhacay  

4. Iyadoo xilliyadan dambe ay aad u naceen iney la socdaan ama ay 
guursadaan iyagoo ragga ay halheys kadhigteen walal ma 
iscadeysay misse waa midabkaagi dabiiciga ahaa. Hadaba anigoo 
ah qoraaga qormadan ahna gabar soomaaliyeed waxan gabdhaha 
iscadeeya kula talinayaa iney iska daayaan waxyaabaha 
midabkooda doorinaya misna an wax faaido ah u lahayn yaaney 
fiirinin dhaldhalalka maalmaha hore dhabankooda oo ay ka fikiraan 
dhibaatada ka imaankarta marka dambe run ahaantiina xaga 
diinteena islamka ma haboona in midabka la bedelo waxana 
haboon marka aad waxkasta ku dhaqaaqeyso inaad isbarbardhigto 
faaidada iyo khasaaraha uu waxaasi leeyahay. 
 

W/D: Geni Cabdisalaam Sheekh Saalax 8 

SOOYAALKA SOOMAALIDII HORE

 

 
    Marka la doonaayo in si Cilmi ah loo daahfuro 
sooyaalkii filka weynaa ee ay lahaan jireen  
awoowayaashii hore ee  Soomaalida, laguna qoraayo  
arrinkaas dhanbaalside Cilmi ah, oo ay soo saareyso  
xarun Cilmibaariseed oo magac iyo maamuus ku leh 
ummadda Soomaaliyeed dhexdeeda, waxa lagama 
maarmaan ah in si taxadder leh loo sameeyo 
raadraac Cilmiyeed ku dhisan aqoon iyo dhacdooyin 
sooyaal oo ka markhaati kacaaya sooyaalka 
ummadaas, lagana fogaado in si laablakac ah wax la 
isaga qoro, si aan meel looga dhicin magaca 
dhanbaalsidaha iyo jahada soo saartay intaba. 
   Sida ay qabaan sooyaalyahannada wax ka qora 
sooyaalka ummadaha, waxa lagama maarmaan ah 
marba haddii la qoraayo sooyaal ummadi leedahay in 
marka hore lagu dedaalo in la helo raadad ama 
qoraallo hore oo ay ka tageen awoowayaashii hore ee 
ummaddaasi ka soo jeeddo. Haddiise taa lawaayo 
waxa lakaashadaa oo laga raadraacaa sooyaalka 
ummaddaas waxyaabihii ay ka qoreen 
ilbaxnimooyinkii hore ee dunida soo maray, ama ay 
ka qoreen ummadihii la deriska ahaa ummadaas ama 
uu ka dhaxeyn jiray xiriirka wax wada qabsi oo ay 
gobalka ku wada  noolaayeen. 
Inkasta oo aan weli degelbaar guud oo lagu 
kalsoonaan karo lagu sameynin dalka Soomaaliya, 
haddana shaki kuma jiro in awoowayaashii hore ee 
Soomaalidu lahaayeen sooyaal fil weyn, kaallin mug 
lehna ay ka soo qaateen wax ku biiridda ilbaxnimada 
dunida.laakiin nasiib darro ilaa iyo hadda lama helin 
raadad sooyaal oo Soomaalidii hore ay ka tageen,oo 
la tixraaci karo. 
Mar haddaan la heynin wax la isku halleyn karo oo ay 
ka tageen awoowayaashii hore ee Soomaalida, waa 
in aan ka raadinnaa sooyaalkii Soomaalidii hore 
waxyaabihii ay ka qoreen ummadihii lahaa 
ilbaxnimooyinkii hore ee dunida soo maray, 
maadaama ay ahaayeen ummado xoog badan oo ka 
tegay taallooyin laga raadraaco waxyaabihii ay qaban 
jireen, ama qoraallo ku qornaa farihii ay dunidii hore 
wax ku qoran jireen. 

Waxaanna ka xusi donna ilbaxnimooyinkii hore ee 
wax ka qoray awoowayaashii hore ee Soomaalida 
ilbaxnimooyinka soo socda: 

 Ilbaxnimadii hore ee Masaarida(faraacinada). 

 Ilbaxnimadii hore ee Giriigga. 

 Ilbaxnimadii hore ee Finiiqiyiinta. 

 Ilbaxnimadii hore ee Roomaanka. 

 Ilbaxnimadii hore ee Faaris. 

 Ilbaxnimadii hore ee Carabta. 

 Ilbaxnimadii hore ee Baabil. 

 Ilbaxnimadii hore ee Shiinaha. 

 Ilbaxnimadii hore ee Hindida 

 Ilbaxnimadii hore ee Baddaalimada iwm. 

  Dhammaan ilbaxnimooyinkaasi waxay xiriir ganacsi 
la lahaan jireen awoowayaashii hore ee Soomaalida 
maanta joogta, maadaama ay degganaayeen dhul 
istiraatiiji ah oo ganacsiga halbawle u ahaa waayihii 
hore, waayihii dhexe ilaa waayaha cusub  oo aan 
maanta joogno, waxayna  u aqoon jireen dhulka 
Soomaaliya magacyo kala duwan oo tilmaamaaya 
maqaamkii iyo maamuuskii ay awoowyaashii hore ee 
Soomaalidu ku lahaan jireen dunida, si weyna looga 
qiimeyn jiray. 
Qoraallada kala duwan oo ilaa iyo hadda la helay, oo 
ay ka tageen ilbaxnimooyinkii hore ee dunida, laguma 
haayo dawlad isku dayday in ay qabsato gobalkaan 
geeska Afrika oo hoyga u ahaan jiray awoowayaashii 
hore ee Soomaalida, inkasta oo waayhii hore xoog 
leysku muquunin jiray, taana waxay markhaati cad u 
tahay in awoowayaashii hore ee Soomaalidu ay 
lahaan jireen ilbaxnimo fil weyn oo laga heybeysto. 
Ugu dambeyntii, inkasta oo ay ummado badani wax 
ka qoreen sooyaalka Soomaalidii hore, haddana  
waxa la dhihi karaa waxa ugu fil weynaa intii wax ka 
qortay awoowyaashii hore ee Soomaalida, 
ilbaxnimadii faraacinada oo la mala-awaalaayo in ay 
4000 sano ka hor jirtay dhalshadii Nabi Ciise (CS). 
La soco bisha dambe ……..   

HALXIRAALE 
Nin baa watay shabeel, Ri' iyo Caws, ninka waxaa ka horyimid 
tog biyo ah waxaanu damcay in uu ka tallaabiyo toga wuxuu 
watay doon oo midba mar qaado, sida la ogyahayna 
shabeelka, rida iyo cawskuna waa isku col meeshana waa ban 
oo dhir ma leh sideebuu ninkaa u talaabinayaa waxa uu wato 
toga? 
FURE 
Marka hore waxaa la qaadayaa Rida, Geddiga xaggaa la 
geynayaa, marka labaad waxaa la qaadayaa, Cawska waxaa 
loo geynayaa rida, deetana waxaa dib loo soo celiyaa Ridii, 
waxaa loo keenayaa Shabeelka, haddana waxaa la qaadayaa 
oo la gudbinayaa Shabeelka, waxaa loo geynayaa Cawska. 
Marka ugu dambeysana ridii baa la doonayaa, ugu 
dambeyntana saddexdoodii baa la isu geynayaa waana la kala 
celinayaa. 

W/D: Prof. Maxamed Cilmi Toxow 

WAA MAXAY AF IYO NAXWE 

 
Boggan waxaanu kaga hadli doonaa taariikhda, xeerarka 
iyo xeeldheerida afka iyo Naxwaha Soomaaliyeed. Waxa 
aan qormooyinkiisa u soo qaadan doonnaa sidii casharro ay 
dhallinyarada iyo ardaydu wax ka bartaan, innagoo kolba 
dhinac ka eegayna dhismaha Afka, Murtidiisa iyo 
Ereyadiisa. Cadadkan oo ah kii ugu horreeyey ee muddo 25 
sano Akademiyadu soo saartay waxaan ku soo qaadan 
doonnaa qeexidda iyo fahamka macnaha ay leeyihiin Af iyo 
Naxwe. 
Af: 
Afka marka aynu doonno in aynu qeexno ama tilmaanno 
waxa uu yahay waxaan oran karnaa; waa xubin ka mid ah 
xubnaha jirka noolaha ku yaal, waxaana uu u adeegsadaa 
in uu ku quuto oo cuntada iyo biyaha ku qaato. Wuxuuna ka 
kooban yahay bushimo/dibno iyo carrab iyo ilko ku dhex-
yaal. Dhinaca kale marka aynu luqad ahaan u tilmaanno 
afku waxa uu yahay; waa ereyo ama codad uu dadku ku 
hadlo oo uu isku afgarto, luuqad iyo hadalna waa la oran 
karaa. Waxyaalaha uu aadamigu isku afgarto waxaa ka mid 
ah codadka iyo tilmaamaha; (sign Language). 
Naxwaha: 
Marka aanu doonayno in aynu qeexno ama tilmaanno waxa 
uu yahay Naxwuhu iyo kaalinta uu afka ku leeyahay waxaan 
oran karnaa Naxwaha ama xeerka afku waa; Cilmi la xiriira 
sida wanaagsan ee luqadda loogu hadlo ama loo dhigo, 
waxaa kale oo naxwaha lagu qeexi karaa; ereyga saxda ah 
oo la dhigo meesha saxda ah ee uu weedha ka galayo, ama 
waxa aynu oran karnaa; waa kan dhowra isbeddellada 
ereyga adeegsigiisa ku dhaca ee wadareynta iyo 
jinsiyeynta. 
Dhanka kale haddii aynu macno intaa ka sii qoto dheer ka 
bixinno waxa uu yahay naxwuhu ama xeerka afka waxaan 
tusaale u soo qaadan karnaa sida ay dadkuba xeer ay ku 
kala dambeeyaan oo ay ilaaliyaan ay u dhigtaan ayaa 
xeerka afkuna waxaa ku kala dambeeya meelgalayaasha 
ereyada jumladdu ay ka kooban tahay in aynu adeegsiga 
afku jabin, toosnaanteedana waxaa dhowra waa naxwe. 
Tusaale kale haddii aynu soo qaadanno sida suugaanta 
quruxdeeda deelqaafka iyo miisaanka loogu ilaaliyo xarafka 
iyo maansada lagu tirinayo ama dheelitirnaanta dhererka 
sadarka ayaa adeegsiga luuqaddana waxaa lagu 
miisaamaa oo lagu dheeli tiraan naxwaheeda iyo 
xeerkeeda. 

 
HODONTINIMADA AFKA 

(XIDID, SAR IYO BAR) 
 

Sida aynu ognahay AfSoomaaligu waa Af hodan ku ah 
ereyo, Murti, Suugaan iyo dhaqan; qeybtan waxay joogto 
innoogu noqon doontaa oo aannu ku soo qaadan doonnaa 
marwalba hodontinimada Afku leeyahay innagoo ka 
eegayna dhinaca Taranka Ereyada iyo Erey keligii oo 
macnayow badan leh.  
Bal maanta aynu soo qaadanno dhowr erey; Tusaale 
Ereyga “Xidid”: Mar waa jirridda geedka dhirta laamo hoos 
uga baxa oo dhulka ama ciidda ku duugan geedkana biyaha 
iyo nafaqada u soo nuuga, marna waa dhuumaha ama 
seedaha oogada nafleyda oo dhiigga dhex mara oo 
wadnahana geeya kana soo qaada.  
Marna waa xiriirka dhanka guurka ku yimaada oo dhex 
mara laba qof ama qoys waxa ay isu noqonayaan. 
Waxa kale oo iyana aan maanta hodantinnimada 
afsoomaaliga ee boggeenna aan ku soo qaadaneynaa labo 
erey oo kale oo kala ah „Sar‟ iyo „Bar‟. 
Ereyga “Sar”: Tusaale ahaan haddii aan ereyga „Sar‟ soo 
qaadanno inta macne ee uu afka Soomaaliga ku leeyahay 
waxa aan oran karnaa: 
Sar mar waa dhisme weyn oo  meel ku dhisan. Marka 
xigana ereyga Sar waa in qofka ama wax kale lagu jeexo bir 
af badan. Mar kale Ereyga “Sar”: waa harag laga bixiyey 
neef xoolo ah. Marna waa jaan ama dood qofka ciyaaraya 
uu sameeyo.        
Ereyga “Bar”: Sidaa oo kale haddii aan soo qaadanno 
ereyga  saddexaad ee isaguna macnayowga badan leh oo 
ah ereyga „Bar‟. Mar waa cilmiga bar. Marnaa waa qofka 
oogadiisa ama neefka xoolaha ah  meel madow oo ku taal. 
Marka kalena waa kob ama meel. Marka kalena waa nus 
ama wax dhan qaybtood. 

MA OGTAHAY 
 In xuruufta luqadda Ingiliishka lagu soo koobo odhaah 

ah “The quick brown fox jumps over the lazy dog”, halka 
luqadda Soomaaligana lagu soo koobo weedh uu 
sameeyay Cabdilaahi Suldaan Timacadde, weedhaas 
oo ah “Sheekheena, wiilkiisa Curadka ah gabadhuu 
qabi jirey, foox la’aan ma heesi karto”. Waxaa kale oo 
isla ereyada afsoomaaliga ay ku dhan yihiin weedha ah; 
“Fajiciso miyaa wuxuu kharashku ugu baxay heliddii 
geedaha qadhoonta?”.. 

HAWEENKA IYO CARRUURTA: 

 
Abuuristii Nebi Aadan kaddib  ayaa Allaah (SWT) 

feertiisa ka sameeyay hooyadeen Xawaa, waxayna 

noqdeen qoyskii ugu horreeyay ee Eebbe siiyay 

awlaad isla markaana noqday bu’dii  ugu horreysay 

ee taranka beni’aadamku ka yimid. Ilaa waqtigaa aan 

soo xusay haweenku waxay udubdhexaad u ahaayeen 

noloshiii jirtay waqtiyo kala duwan waxayna si buuxda 

uga qayb qaadanayeen dhismaha qoyska oo 

la’aantood aan macaan iyo micno lahayn. 

Diinteenna suubban waxay kaalinta hooyada gaysay 

meel sare, waxaana rasuullku swc Sheegay inay 

hooyadu saddex jeer ka xaq badan tahay aabbaha.  

Sacad ibnu waqaas Allaha ka raalli noqdee wuu yidhi: 

saddex qofkii hela wuxuu helay adduunyo raaxadeed  

haweeney wanaagsan,  guri wanaagsan oo diinta 

Allaah looga dhaqmo, iyo gaadiid wanaagsan. 

Dhinaca sooyaalka diinta  hooyadu kaalinta guriga ee 

ay hayso wax qaban kara oo rag ah ma jiraan 

waxayna soo ababiyeen oo soo kariyeen dhammaan 

anbiyadii oo ugu dambeyay Nabigeenna Maxamed 

(SCW). Faafintii diinta islaamka waxay ka qaateen 

kaalin muuqata, waxayna taageero dhinac walba la 

garab taagnaayeen  sidii Diinta islaamku u guulaysan 

lahayd. dhaqankeenna suubban haweenku waxay tiir 

dhexaad u ahaayeen nolosha oo dhan. Sida wehelka, 

dhaqaalaha, taranka, shaqada, nabadda iyo magaca.  

Dhinaca wehelka, waxaa qoys la oran karaa markii si 

sharci ah ay haweeney iyo nin ugu heshiiyaan inay 

wada noolaadaan oo ay si wadajir ah isaga 

kaashadaan dhibaatooyinka ay ugu horreyso 

kalinnimada iyo nolosha guud ahaan. Wehel la’aantu 

waa marxalad ay jecel yihiin inay ka gudbaan 

dhammaan da’yarta  doonaysa inay mustaqbal 

dhisaan waxaana mar walba u sawiran sidii ay ku heli 

lahaayeen lammaane ay wadaagaan dhammaan 

macaanka nolosha iskana weheshadaan cidlada, sidoo 

kalane haddii Alla u qaddaro kala hela ubad ay ku 

indho qabowsadaan.   

Haweenku waxa ay Dhaqaalaha kaga jireen kaalinta 

1aad waxay samayn jireen dhammaan guriga lagu 

hoydo iyagoo ka samayn jiray dhirta waxyaabaha 

aqalka soomaalidu ka kooban yahay waxaa ka mida 

ahaa kuwo la tidco, kuwo la tolo iyo kuwo la qoro. 

waxyaabaha haweenku samayn jireen heeryada 

Guriga, waxaa ka mid ahaa; raarka, qobtolka iyo 

kebedda, waxyaaba ay tidci jireen waxaa kamid ah 

xargaha oo siyaaba badan loo isticamaali jiray, 

waxyaabaha ay toli jireen waxaa ka mid ahaa 

haamaha, masafta, dhiisha, iyo biraha, waxyaaba ay 

duubi jireen waxaa ka mid ahaa dhigaha iyo qoridda 

udbaha. 

Waxyaabaha aan kor ku soo sheegnay waxay isugu 

jiraan, hoygii, hu’gii iyo qalabka biyaha iyo cuntada 

lagu isticmaali jiray dhamaantoodna waxaa samayn 

jiray dumarka oo wax qarash kuma bixi jirin. 

Hooyooyinkii hore waxaa loo tababari jiray inay 

gurigeeda iyo dhammaan waxayaabaha lagu adeegto 

oo dhan ay samaysan karto umana baahnayn 

waxyaabo dibadda looga keeno, halkaa waxaad ka 

qiyaasi kartaa kaalinteeda dhaqaalaha guriga iyo 

heerka uu gaarsiisnaa oo ahaa waxaan miisaan la 

saari Karin. 

Dhinaca taranka ninkii tabar iyo xoola haysta waxay 

ahayd haween badan oo uu guursado inuu ka raadiyo 

taran dad, meel kale oo dad laga helaa ma jiraan, 

xoolo kasta oo aad haysato kuuma goyso hal cunug 

kaliya. Sida kaliya ee dad aad ku doonataa waa inaad 

haweeney guursataa haddii Alla kuu qaddaro, 

dadkuna waa waxa ugu qiimo badan ee dunida lagu 

tabco waayo inta ay carruur yihiinna waa lagu indho 

qabowsadaa, markii ay waynaadaan waa lagu 

nafciyaa, haddii walad saalaxa Alle ku siiyana waxaa 

suurowda inuu sabab u noqdo inaad janno gasho. 

Dhinaca shaqada haweenku waxay hayeen shaqooyin 

aad u adag oo ay ka mid yihiin korrinta carruurta iyo 

hayntooda, raacidda iyo ilaalinta ariga oo ah xoolaha 

la dhaqdo midka ugu dhibka badan, sidoo kale waxay 

ku mashquulsanaayeen dhisidda iyo furidda aqalka 

marka la degayo iyo marka la guurayo labadaba. 

Haweenku waxay nabad iyo xasilooni ku soo celin 

jireen reero isdilay oo colloobay kadib markii 

haweeney  godob reeb ah lagu daro dadka wax laga 

dilay, halkaana waxaa ka dhalan jiray nabad iyo xiriir 

cusub oo ay saldhig u tahay haweeney la bixiyay si 

colaadaa loo damiyo, sidaa darted  waxay ahaayeen 

nabad dhaliyayaal aad loo ixtiraamo. 

Dhinaca magaca haweenka waa la gaadan jiray oo 

meel dheer laga dooni jiray haweenka ay ka magac 

iyo qoys wanaagsan tahay waa la dooni jiray, waayo 

waxaa halkaa laga dooni jiray magac iyo sharaf 

qoyskaasi leeyhay. si loo helo haweeney  wanaagsan 

oo qoys wanaagsan ka dhalatay waxaa la huri jiray 

maal fara badan  isugu jira geel, fardo iyo hub.  

Saddexdaa shay oo ahaa waxyaabaha ugu qaalisan 

ee miyiga yaallay waxa la isugu daro oo laga dhiibo 

waxay ahayd haweeneey la guursanayo. 
 

  W/D: Cismaan Sheekh Ahmed 

BILAABIDDA SOO SAARIDDA DHAWR CILMIBAARIS OO MUHIIM AH 
 

Iyada oo ambaqaadaysa Akademiyadu hawlihii loo dhisay, fulineysana 

ballanqaadyadii ay ummadda Soomaaliyeed ka qaaday, muujineysana inay dib 

u soo noolaaneyso waxa ay bilaabeysaa inay aqoonyahanno kala duwan isugu 

yeerto, kadibna ay u qaybiso cinwaanno la soo diyaariyey oo ilaa 50 nooc oo 

kala jaad ah, si ay uga doodaan kadibna loogu soo saaro mawduucyada ugu 

habboon ee wax ka tari kara baahida maanta dalka ka jirta.  

Waxaa kale oo aqoonyahanadan la weydiin doonaa inay talooyin qoraalka ku 

kordhiyaan, soona kala hormariyaan oo qaarna ay ka dhigaan hawlo loo 

baahan yahay in la qabto mustaqbalka dhaw iyo qaar u baahan in la qabto 

mustaqbalka fog. Waxaa kale oo ay aqoonyahandan ku kordhin doonaan 

mawduucyada qaar cusub oo ay iyagu u arkaan inay muhiim yihiin: 

 
MAWDUUCYADA CILMIBAARISTA IYO DOOD CILMIYEEDYADA LAGA SOO QORAYO 

 

1. Dhaqan guur 

2. Xumaanta qabyaaladda 

3. Kaalinta haweenka 

soomaaliyeed 

4. Wadahadal iyo gacan ka hadal 

5. Taariikhda qoraalka farta 

Soomaaliga 

6. Faraqa  u dhexeeya Murtida 

iyo Maahmaahda 

7. Wax soo saarka iyo 

khayraadka dalka 

8. Dhirta manafacaadka leh 

9. Xuquuqda qoraaga 

10. Dabeecadaha la neceb yahay 

11. Isirka iyo Sooyaalka dadka 

Soomaalida 

12. Khayraadka badda ku jira 

13. Xiriirka ka dhaxeeya aqoonta 

iyo sawir gacmeedka 

14. Waa maxay hiddo, dhaqan iyo 

Caado? 

15. Suugaanta beeraleyda, 

xoolaleyda iyo 

Kalluumeysatada 

16. Maxaad ka taqaanaa 

dawladnimada 

17. Dalkeenu muxuu ku caan 

yahay 

18. Habka magac bixinta carruurta 

Soomaalida 

19. Maxay gobollada dalkeenu ku 

caan yihiin 

20. Soomaalidu xornimada ka hor 

siday isu maamuli jirtay 

21. Dhismaha iyo habka 

maamulka ugaasyada iyo 

Salaadiinta 

22. Maxay u dhinteen 

geesiyaasheena 

23. Falaqeynta riwaayadii 

Indhosarcaad 

24. Xogta iyo xusuusta meelaha 

taariikhda leh ee dalkeena 

25. Maxay Soomaalidu u 

burburtay, haddana u dhismi 

wayday 

26. Hoggaamiyaha wanaagsan iyo 

kan xun 

27. Habka curiska iyo sheeko 

qorista 

28. Siyaabaha maahmaahda loo 

adeegsado 

29. Xiriirka guurka iyo xididnimada 

Soomaalida 

30. Suugaanta iyo odhaahyada 

Ugaarsatada 

31. Gumeysigu muxuu naga 

doonayaa? 

32. Maxaa laga dhaxley dagaaladii 

Itoobiya ee 1546, 1964, iyo 

1977kii 

33. Waa immisaa firqooyinka 

islaamka ku abtirsada ee 

Soomaaliya ka jira 

34. Habka garnaqsiga geedka ee 

Soomaalida 

35. Habka maamulka qoyska iyo 

kaalinta xubnaha qoyska 

36. Xilliyada dalka iyo abaaraha 

soo noqnoqda 

37. Xuska iyo xusuusta 

halyeeyadii dalka soo maray 

38. Sida cilmi baaris loo sameeyo 

39. Saameynta bulshada iyo 

warbaahinta (Social media) 

40. Furriinka, burburka qoyska iyo 

saameynta carruurta 

41. Taariikihda ciyaaraha hiddaha 

iyo dhaqanka iyo noocyadooda 

42. Suugaanta shiribka iyo 

noocyadeeda 

43. Noocyada Ugaarta dalkeena 

iyo noocyada sii dabargo`aya 

44. Waxyaabaha ay Soomaalidu 

dibedda u dhoofin jirtay 

45. Habka xodxodashada 

lammaanaha ee shalay iyo 

maanta 

46.   Kala duwanaanta nolosha 

reermiyiga iyo tan 

reermagaalka 

47. Warshadihii uu dalku lahaan 

jirey iyo wax soo saarkooda 

48. Ilbaxnimadii magaalooyinka 

xeebaha dhaca 

49. Taaeriikhda qaarka mid ah 

dadka ugu cimiriga dheer 

Soomaaliya 

50. Sababaha ay ardayduiskuulka 

uga haraan amaugabaxaan 

51. DhibaatooyinkaTahriibka, 

waxa sababa iyo sida looga 

hortegi karo. 

Deegaanku waa wax dhegaheenna ku caan ah oo 
qof kasta oo maqla uu yaqaano, laakiin waxaa lagu 
kala dhuwan yahay dhab ahaan waxa uu ka kooban 
yahay iyo waxtarkiisa  
Sida aynu ognahay deegaanka iyo fayadhowrku 
waa laba waxyaabood oo isku xiran noloshana 
lagama-maarmaan u ah. Deegaanka quruxdiisu 
waxa ay ku xiran tahay nadaafaddiisa, sida ay 
bulshada fayadhowrkeeda u ilaalisana waxa uu ku 
xiran yahay sida ay deegaankeeda u daryeesho. 
Haddaba, waxaa mudan in aynu tilmaan ka bixinno 
waxa uu yahay deegaan iyo waxa uu yahay 
fayadhowr. 
Deegaan; Deegaanku waa sabada guud ee noole 
isku degmo ah ay ku wada nool-yihiin noolahaas oo 
ka koobnaan kara; dad, duunyo, dugaag, shimbiro, 
haad, halaq, cayayaan, dhir, nabaad, biyo iyo hawo. 
Intaas oo isku qoofalan oo isku tagey cirkuna uu ka 
sarreeyo noloshooduna midka midka kale ku tiirsan 
yahay oo aanu ka maarmin ayaa la yiraahdaa 
deegaan. 
Dhanka kale fayadhowrku waa caafimaad-qabka 
ama bed-qabka deegaanka oo laga ilaaliyo wax 
kasta oo isaga beddeli kara noolaha ku noolna 
dhibaato u keeni kara, sida dikhowga hawada, 
wasakhowga biyaha, carraguurka dhulka, xaalufinta 
dhirta iwm. 
Haddaba waxaa loo baahan yahay si bulsho kasta 
oo meel ku nool ay u noqoto bulsho caafimaad 
qabta in ay ka ilaaliso deegaankeeda waxyaabaha 
aanu kor ku soo sheegnay, gaar ahaan bulshada 
soomaaliyeed oo iyagu fududeysta had-iyo jeeraale 
daryeelka deegaanka iyo ilaalinta fayadhowrka, 
waxaa loo baahan yahay si cudurada kala duwan ee 
bulshada ku badan oo dhammaantood ka dhasha 
deegaanka oo la dayaco loo ilaaliyo ama loo 
yareeyo in ay ku dadaalaan deegaan nadiif ah oo 
horumarsan.  

Dhinaca kale deegaanka oo la daryeelo lana 
hagaajiyo wuxuu kaalin ka qaataa quruxda, bilicda 
iyo dalxiiska wanaagsan ee deegaanka. 
 
Deeganku waa waxyaabaha nagu xeeraan kaas oo 
saameyn ku leh jiritaanka noolaha ku dhaqan dhulka 
guudkiisa, Wuxuuna koobayaa biyaha, hawada, 
ciidda, macaadinta, cimilada, iyo noolaha kale. 

 
 
Cilmi-sayniska adduunyada ee maanta hormaray 
waxay si qoto-dheer u baareen una ogaadeen 
siyaabaha dadku u waxyeelleyn karaan 
deegaankooda. Markasta oo aad maqasho dadka 
oo deegaan ka sheekaynaya waxay soo hadal 
qaadaan sida markasta oo deegaanku xumaado 
xaaladda caafimaadna ay ula xumaato, markaa 
ayey isku baraarujiyaan in deegaanka la dhowro oo 
la daryeelo si saxa wanaagsan uu nooluhu ugu 
noolaado. 
Dhanka kale fayadhowrku waa meel bedqabta 
taasoo kugu hoggaamisa inaad caafimaad ku 
noolaato oo aad joogtayso. Qof ahaan sidaada 
ayaad deegaanka muhiim ugu tahay sidaa darteed 
waxay mas‟uuliyad kaa saaran tahay in aad dhowrto 
caafimaadkaaga iyo naftaadaba. Sidoo kale 
fayadhowrka waxa lagu tilmaami karaa in la 
joogteeyo oo la hormariyo caafimaadqabka dadka 
yo bulshada. Waxaa jira dhaqammo cadcad oo wax 
ku ool ah oo ay tahay in la raaco si loogu noolaado 
deegaan caafimaad qaba oona bed qaba. 
Fayadhowrku waa inaad nadiifiso naftaada iyo 
deegaankaa si fayaqabka guud ee deegaanku u 
ahaado mid bedqaba. 
 

W/Q: Prof. Cali Sh. Maxamud Gacal

XOOLAHA, BEERAHA IYO KALLUUNKA 

Marka aynnu taariikhda Dadka Soomaaliyeed dib u 
raacno; waxa aynu ogaanaynaa in ay lahaayeen dhaqan 
iyo nolol fac weyn oo ka madax bannaan dadyowga kale 
ee ay dariska la ahaayeen. Soomaalidu waxay laheyd 
hab-nololeed u dhigma casriga maanta oo la yiraahdo 
habka dhaqandhaqaalaha bulshada, habkaa oo ka 
sameysmay deegaanka iyo waxa ku xeeran ee ay 
bulshada Soomaaliyeed ku nooleyd, tusaale ahaan 
markaynu soo qaadanno Soomaalida dhulkeedu waa 
dhul hodan ah oo ay noocyada kheyraadka oo dhammi 
ka buuxaan. Sida xoolaha, beeraha, kalluumaysiga 
dhirta, ugaadha, macdanta iwm. 
Waxay soomaalidu markaa xirfaddeeda iyo 
aqoonteeda ku sameysatay hab dhaqandhaqaale oo 
ay deegaankeeda uga faa‟iidaysan karto, haddii aynu 
isku dayno in aynu tilmaam kooban ka bixinno waxa uu 
yahay ereyga „dhaqandhaqaale‟, waxaan oran karnaa 
waa erey loola jeedo hab ay ummadda soomaaliyeed 
ku noolaan jirtay xilligii gumeysiga ka hor, kaas oo 
baahideeda ay ku dabooli jirtay arrimaheedana ku 
xallisan jirtay. 
Haddii aynu tusaale kooban soo qaadanno habkii 
„dhaqandhaqaale‟ ee soomaalidu xoolaheeda ugu 
nooleyd waxaa ka mid ahaa in cilmi fog oo xeeldheer 
ay u lahaayeen xoolahooda iyo sida ay ku samaadaan 
iyadoo aanay u baahan tijaabooyin bannaanka looga 
soo waarido iyo caawimaado kale oo dadyowga dunida 
aanay ka soo dheegan. Waxaa la yaab leh sida ereyga 
„dhaqandhaqaale‟ habkii ay Soomaalidu xoolahooda 
ugu qoorin jireen oo millayga rimayga ugu aaddin 
jireen, tusaale ahaan „Laxdu marka ay asoosho haddii 
xilliga ay dhali doonto uu ku beegmayo xilli jiilaal ah 
dhexdii, sumalka laguma deyn jirin oo waa laga ilaalin 
jiray, sidoo kale orgidu marka ay ku bataan ariga waa 
la xiniiyo siibi jiray ama la tumi jiray si aanay gasada 
ama xerada ariga aanay ugu badan orgi qoora leh, oo 
markaa arigu uu noqdo ari orgi badan leh oo aan 
nasiino laheyn, awrta iyo dibiduna sidaas oo kaley 
ayey ahaayeen, waxaa kale oo iyada dadka xoolaleyda 
hababkooda dhaqan-dhaqaale ka mid ahaa iyadoo 
deegaannada ay ku kala duwan yihiin habka gaadiid-
ceshiga marka reerku guurayo iyo habka kale ee ah 
xoola kala maashiga ama irmaansiga si loo caawiyo 

qoyska kale ee aan laheyn gaadiid uu ku guuro ama 
xooluhu uu irmaansado inta uu helayo gaadiidkiisii 
ama xoolahiisu u dhalayaan. 
Waxaa kale oo kamid ah xoolo goyn ama kaalo loo 
sameeyo qofkii ay xooluhu jiilaalka uga dhamaadaan 
ama dhibaato kale uga dhacdo. 

 
Dhanka kale, deegaanka beeraleyda marka la eego 
hababkooda dhaqan-dhaqaale ee waayo fog ku soo 
dhaqmayeen waxaa ugu caansan oo aan ka soo 
qaadan karnaa habka iskaashiga iyo wax-wada 
qabsiga kaas oo marka ay qabanayaa aanay kaga bixi 
jirin wax dhaqaale ah, awood deegaankooda ka 
baxsanna aanay u baah-naan jirin. Habkaa waxaa ugu 
caansan habka la yiraahdo „Goobka‟ habkaas oo ahaa 
hab urursan oo xoogga la isu geeyo, kaas oo beerta 
marna lagu qardeeyo, marna lagu falo, marna lagu 
abuuro, marna lagu gooyo, marna lagu raro.  

 
Sidoo kale dadka xeebalayda ee kalluumaysatada ahi 
waxay leeyihiin habkaa dhaqan-dhqaale oo kale kaas 
oo ah, marka ay kalluunka soo jallaabanayaan ama 
shabaq ha ahaato ama doon ha ahaato ama maqaalin 
ha ahaatee, sidaas oo kale ayey ururro iyo kooxo is-
caawiya u leeyihiin. 
Si kasta ha ahaatee habka „dhaqan-dhaqaale ee 
bulshada Soomaaliyeed laheyd wuxuu ahaa mid ay 
kaga maarmeen faragelin, addoonsi, gumeysi 
maskaxeed iyo dhaqan-beddel nololeed, wax kasta oo 
iyagu lahaayeena waxay u haysteen si turxaan baxsan 
oo isku filnaansho leh intii aanay ku furmin xuduudaha 
dunida. 

Guddiga Akademiyada 

14 



ISNIIN, 31-KA OKTOBER 2016, WARGEYSKA SOMASA, CADADKA: 01, SANNADKA 1-AAD.  

 

 

 

Sida aynu ognahay dadka soomaaliyeed waxaa loo yaqaan ‘bulshadii hadalka’ in wax qoran ay akhriyaanna dhaqan iyo 

caado uma laheyn ilaa jiraal-nololeedkooda, sababta oo ah soomaalidu ma ayan laheyn far qoran oo wax ku qortaan 

kadibna ay akhriyaan, dhanka kalena ma ayan aheyn dad deggen oo ilbaxnimo fadhida leh oo waxaa ay ahaayeen dad 

reerguuraa ah oo xoolaley ah, maadaama aanay qoraal laheyn; waxa ay doonayeen in aanay illaawin oo ay keydsadaan, 

waxa ay ku xifdin jireen suugaanta iyo maah-maahyada iyo sheekooyinka. Odayaasha waaweyn ee waayaaragga ahna 

midba midka uu ka weynyahay wuxuu u ahaa ummadda Maktaba iyo buug taariikheed ay dhacdooyinka ka soo xigato. 

Haddaba boggan wuxuu bulshada gaar ahaan dhallinyarada iyo ardayda uu bari doonaa kuna baraarujin doonaa qiimaha 

uu leeyahay akhriska iyo qoraalka, dhinaca kale waxaa ku lifaaqan oo iyada aanu si mug-weyn uga hadli doonaa 

xuquuqda qoraalka iyo dhowristiisa. 
 
 

 BARO SIDA WAX LOO AKHRIYO. 
 

 Kafeker waxa aad akhrinayso. 

 Kafeker waxa aad doonayso inaad ogaato. 

 Dib u xusuuso waxa aad soo akhrisay. 

 U sheeg naftaada si xasaasi ah waxa aad 

soo akhrisay. 

 Isku qabo indhaha oo ka feker wixii aad soo 

akhrisay. 

 Ugu sheeg naftaada ereyadaada 

muhiimadaha aad akhriska ka heshay. 

 Aad u fiiri Ereyada tilmaamaya waxa 

muhiimka ah. 

 Ku nagee maskaxdaada waxa aad 

akhrinayso. 

 Daalaco sawirada  buugga aad akhrinayso. 

 Akhri cinwaanka sheekooyinka iyo 

mowduucyada oo ka sii feker waxa ay 

sheekadaa ama mawduucaa ku 

saabsanaankaro. 

 Kafeker su’aalaha ka hor inta aadan akhrin. 

 Ka jawaab su’aalaha akhriska kadib. 

 Fiiri mar labaad, ereyada muhiimka ah, 

sawirada iyo nambarada buugga. 

 Qalin iyo buug aad wax ku qorato diyaarso. 

 

XUQUUQDA QORAALKA 
Marka aynu doonayno in aanu qeexno ama tilmaan 

kooban ka bixino waa uu yahay xuquuqda qoraalka 

waxaanu oran karnaa waa milkiyad fikri ah oo ka soo 

baxday am uu soo saaray caqliga iyo garashada 

beni’aadamka, taas oo la mid noqonaysa 

waxsoosaarada kale; sida baabuurta, diyaaradaha, 

badeecooyinka, qalabka dhismooyinka iwm. Markaa 

waxaan oran karnaa xuquuqda lahaanshaha fikriga ah 

iyo xuquuqda lahaanshaha waxyaabaha kale. 

Marka aanu dib u milicsano quxuuqda taariikhda 

qoraalka waxaa markii ugu horaysay laga ogaaday 

Dalka Talyaaniga, 1474-kii. Laakiin si dhab ah waxaa 

ququuq qoraal iyo daabacaad uu sameeyey nin la 

yiraahdo Yoohaanis, Guwantabel 1440-kii. Kadib 

waxaa muhimadda ay leedahay ogaaday oo qiray 

waddamo badan, islamarkaana sameysatay xuquuq 

qoraal, laakiin dowlad ahaan in xeer iyo heshiis loo 

sameeyo waxaa lagu saxiixay baariis 1883-dii. 

 
W/D: Guddiga Akademiyada 

